
Bütün bunlala bərabər, işğal-
dan azad edilən ərazilərdə mülki 
idarəetmənin düzgün, çevik və 
səmərəli şəkildə həyata keçirilməsi 
məqsədi ilə dövlətimizin başçısı 
İlham Əliyevin yanvarın 19-da imza-
ladığı fərmana əsasən Azərbaycan 
Respublikası Prezidentinin xüsusi 
nümayəndələri institutu təsis olun-
du, fevralın 4-də imzaladığı fərmana 
əsasən isə xüsusi nümayəndəliklər 
haqqında Əsasnamə təsdiqləndi. 
Həmin sənədlərdə xüsusi 
nümayəndəliklərin statusu, fəaliyyət 
istiqamətləri, hüquq və vəzifələri 
müəyyənləşdirildi, onların fəaliyyətinin 
təşkili məsələləri tənzimləndi, xüsusi 
nümayəndəliklərə müvafiq inzibati 
ərazi vahidlərində bir sıra məsələlər, 
o cümlədən, ərazilərin perspektiv 
inkişafının təmin edilməsi, mülkiyyətin 
mühafizəsi, dövlət və bələdiyyə 
əmlakından səmərəli istifadə olun-
ması, sahibkarlıq, şəhərsalma, tikinti 
fəaliyyətinin təşkili, ətraf mühitin 
qorunması, nəqliyyat və yol infrastruk-
turunun inkişafı və digər məsələləri 
icrası həvalə olundu.

Vətən müharibəsindən sonra 
Azərbaycanın müasir reallıqlarına 
uyğun olaraq həm respublika daxilində 
yeni vəzifələr müəyyənləşdirildi, həm 
də bölgədə mühüm önəm daşıyan 
əməkdaşlıq formatlarının yaradılması-
na başlanıldı. Prezident İlham Əliyevin 
2 fevral 2021-ci il tarixli sərəncamı 
ilə təsdiq edilən “Azərbaycan 2030: 
sosial-iqtisadi inkişafa dair Milli 
Prioritetlər”də də bununla bağlı qar-
şıya bir sıra önəmli vəzifələr qoyuldu. 
Strategiyada işğaldan azad edilən 
ərazilərin ölkənin ümumi iqtisadiyya-
tına reinteqrasiyası, eyni zamanda, 
yeni beynəlxalq və regional nəqliyyat-
logistika dəhlizlərinin imkanlarından 
faydalanılması hesabına Azərbaycanın 
inkişafına böyük təkan verəcəyi 
diqqətə çatdırıldı. Bununla da region-
da təhlükəsizliyin, sabitliyin, rifahın və 
qarşılıqlı faydalı əməkdaşlığın forma-
laşmasına, eləcə də, Cənubi Qafqazın 
lider dövləti olan Azərbaycanın region 
iqtisadiyyatının ümumi arxitekturasının 
müəyyənləşməsində rolunun daha 
da möhkəmlənməsinə əlverişli zəmin 
yarandı. 

“Azərbaycan 2030: sosial-iqti-
sadi inkişafa dair Milli Prioritetlər”də 
qarşıdakı 10 il üzrə sürətli inkişa-
fımız üçün 5 prioritetdən biri işğal-
dan azad olunmuş ərazilərə böyük 

qayıdışın reallaşdırılması, Qarabağın 
dirçəlişinə nail olunması vəzifəsi 
xüsusi yer tutur. Bununla əlaqədar 
sözügedən Milli Prioritetlərdə deyilir: 
“Azərbaycanın ərazi bütövlüyünün 
təmin olunması xalqımızın çoxəsrlik 
tarixində möhtəşəm yer tutur. 
Dövlət sərhədlərini bərpa etməklə 
Azərbaycan xalqı son bir əsrdə hərbi 
və diplomatik sahədə ən böyük zəfərə 
nail oldu. Qələbənin əbədiləşdirilməsi 
üçün öz doğma torpaqlarından 
köçkün düşən insanların vətənə 
qayıdışı təmin olunmalıdır. Bu Böyük 

Qayıdış vətəndaşlarımızın işğaldan 
azad edilmiş ərazilərdə dayanıqlı 
məskunlaşmasında və bu ərazilərin 
ölkənin iqtisadi fəaliyyətinə qoşulma-
sında bir körpü olacaqdır.

Regionda yeni beynəlxalq və 
regional nəqliyyat-logistika dəhlizinin 
bərpa olunması ölkəmizin qlobal 
bazarlara çıxış imkanlarını artırmaq-
la yanaşı, işğaldan azad edilmiş 
ərazilərin inkişafına əhəmiyyətli təkan 
verəcəkdir”.

Qarabağın dirçəlişində erməni 
quldurlarından xilas olunan torpaqların 
minalardan təmizlənməsi məsələsi 
isə ilk gündən diqqət mərkəzində 
saxlanıldı. Prezident İlham Əliyev 
işğaldan azad olunan ərazilərimizin 
minalardan təmizlənməsini 
Qarabağın yenidən qurulmasında, 
dirçəldilməsində ən mühüm vəzifə 
kimi dəyərləndirdi: “Azad edilmiş 
torpaqlarda minatəmizləmə işləri 

birinci dərəcəli vəzifədir. Bu vəzifə icra 
olunmadan hər hansı bir inkişafdan 
söhbət gedə bilməz. Hətta hazırda 
yolların, dəmir yolunun çəkilişi ilə bağlı 
işləri də biz ancaq istehkamçılar o 
əraziləri minalardan təmizləyəndən 
sonra görə bilirik. Odur ki, orada 
istənilən fəallıq, istənilən inkişaf 
minalardan təmizləmə işindən asılıdır. 
Ona görə, biz həm sürəti artırmalıyıq, 
eyni zamanda, minalardan təmizləmə 
işi elə aparılmalıdır ki, yenə də 
deyirəm, o işlər başa çatandan sonra 
hər hansı bir təhlükə olmasın”.

Hazırda Minatəmizləmə Agentliyi 
minatəmizləmə əməliyyatlarında həm 
Türkiyə istehsalı olan avadanlığa üs-
tünlük verir, həm də Avropanın aparıcı 
şirkətlərinin məhsullarından istifadə 
edir. Qardaş ölkənin minatəmizləyənləri 
artıq Qarabağda mina və partlama-
mış hərbi sursatların təmizlənməsi ilə 
məşğul olur. Rusiya da bu fəaliyyətlərdə 
iştirak edir.

Prezident İlham Əliyev Qaraba-
ğın dirçəlişi ilə bağlı bütün fikirlərində 
əhalinin işğaldan azad edilən ərazilərə 
qayıdışının, dayanıqlı məskunlaşma 
və iqtisadi fəaliyyətə reinteqrasiyanın 
təmin olunmasının düşünülmüş, planlı 
şəkildə, ardıcıllıqla, ən yüksək standart-
lar səviyyəsində həyata keçirilməsinə 
böyük həssaslıqla yanaşır. Bu baxım-
dan, istehkamçıların fəaliyyətləri ye-
kunlaşandan sonra növbəti mərhələdə 
işğal nəticəsində vurulan ziyanın 
qiymətləndirilməsi işinə başlamaq 
nəzərdə tutulur. 

Postmüharibə dövrünün reallıqları 
sırasında Zəngəzur dəhlizinin açılma-
sı məsələsi də prioritet istiqamətdir. 
Bununla bağlı dövlətimizin başçısı 
çıxışlarının birində deyib: “Bu gün 
bizim bölgəmizdə yeni vəziyyət ya-
ranmışdır, yeni reallıq yaradılmışdır. 
Artıq Dağlıq Qarabağ münaqişəsi 
tarixdə qaldı, artıq həll edildi, bitdi. İndi 
gələcəyə baxmalıyıq və bölgəmizdə 
əməkdaşlıq haqqında düşünməliyik, 
xüsusilə nəqliyyat layihələrinin həyata 
keçirilməsi, Zəngəzur dəhlizinin açıl-
ması çox önəmli məsələlərdən biridir. 
Əminəm ki, birgə səylərlə buna da nail 
olacağıq”. 

Zəngəzur dəhlizi ilə bağlı 
məsələni nəzərdən keçirərkən, bir 
mühüm məqamı xatırlatmaq istərdik. 
Belə ki, Vətən müharibəsində acı 
məğlubiyyətə uğrayan işğalçı ölkə 
Azərbaycan və Rusiya prezidentləri, 
Ermənistanın baş naziri tərəfindən 
imzalanan üçtərəfli bəyanata əsasən 
üzərinə götürdüyü kapitulyasiya-
nın tələblərinin ödənilməsi barədə 
razılığa gəldi. Həmin bəyanatın 9-cu 
maddəsində bölgədəki bütün iqti-
sadi və nəqliyyat əlaqələrinin bərpa 
olunmasının zəruriliyi vurğulandı. 
Naxçıvan Muxtar Respublikası ilə 
Azərbaycanın qərb rayonlarını 
birləşdirən yeni nəqliyyat kommunika-
siyalarının inşasının reallaşdırılması 
nəzərdə tutuldu. Bu il fevralın 14-də 
isə Prezident İlham Əliyevin Horadiz–
Ağbənd dəmir yolu xəttinin təməlini 
qoyması da sözügedən bəyanatın 
9-cu maddəsinin icrasına başlanılma-
sının bariz ifadəsinə çevrildi. 

Dövlətimizin başçısı çıxışlarının 
birində bu barədə deyib: “İndi bölgədə 
nəqliyyat-kommunikasiya sahəsində 
böyük layihələr müzakirə edilir. Burada 
əlbəttə ki, Horadiz–Zəngilan dəmir 
yolu, ondan sonra Zəngilan–Naxçı-
van dəmir yolu, Naxçıvan–Türkiyə 
dəmir yolu layihələri prioritet təşkil 
edir və digər layihələr də həmçinin. 
Çünki hesab edirəm ki, müharibədən 
sonra yaranmış vəziyyət bölgə ölkələri 
üçün yeni imkanlar açır. Azərbaycan 
bu sahədə əməkdaşlığa hazırdır 
və bu işə öz töhfəsini verməkdədir. 
Mənim tərəfimdən göstəriş verildi 
ki, Horadiz–Ağbənd dəmir yolunun 
layihələndirilməsi başlasın. Artıq start 
verildi və digər layihələr də, həmçinin. 
Burada ən müasir texnologiyalar tətbiq 
edilməlidir ki, Azərbaycan bu sahədə 
də daim liderliyi öz əlində saxlaya 
bilsin”.

(ardı 3-cü səhifədə)

Azərbaycan 
regionda yeni 

reallıqlar 
yaradıb

V ətən müharibəsində parlaq qələbəmizdən sonra erməni vandallarının xarabazara çevirdikləri 
əzəli-əbədi yurdlarımızın bərpası, inkişaf axarına qovuşması, sosial-iqtisadi dirçəlişi üçün 
Qarabağda geniş quruculuq işlərinə başlandı. Sözügedən istiqamətdə tədbirlərin həyata 

keçirilməsi ilə bağlı dövlətimizin başçısı hələ ötən il noyabrın 6-da “2020-ci il sentyabrın  
27-dən başlayaraq Ermənistan Respublikası silahlı qüvvələrinin Azərbaycan Respublikasının ərazisinə 
təcavüzü nəticəsində mülki əhaliyə, dövlət əmlakına, o cümlədən, infrastruktur obyektlərinə, habelə 
sahibkarlıq fəaliyyəti subyektlərinə dəymiş ziyanın qiymətləndirilməsi və aradan qaldırılması ilə bağlı 
tədbirlər haqqında” Sərəncam imzaladı. Sənəddə qarşıya qoyulan vəzifələrin icrası məqsədi ilə Dövlət 
Komissiyası yaradıldı. Eyni zamanda, dağıdılan ərazilərdə quruculuq işlərinin aparılması üçün 2021-
ci ilin dövlət büdcəsindən 2,2 milyard manat vəsait xərclənməsi qərara alındı. Həmçinin dövlətimizin 
başçısının 4 yanvar 2021-ci il tarixli fərmanı ilə düşməndən təmizlənən torpaqlarda dayanıqlı 
məskunlaşma üçün müasir və layiqli həyatın təmin edilməsi, habelə təhlükəsiz yaşayışın, səmərəli 
fəaliyyətin və rifahın davamlı artmasının dəstəklənməsi məqsədilə “Qarabağ Dirçəliş Fondu” yaradıldı. 

Z.A.Qurbanovun Azərbaycan 
Respublikası Dövlət Neft Şirkətinin  

vitse-prezidenti təyin edilməsi haqqında
Azərbaycan Respublikası Prezidentinin Sərəncamı

Azərbaycan Respublikası Konstitusiyası-
nın 109-cu maddəsinin 32-ci bəndini rəhbər 
tutaraq qərara alıram:

1. Zaur Aydın oğlu Qurbanov Azərbaycan 
Respublikası Dövlət Neft Şirkətinin vitse-pre-
zidenti təyin edilsin.

2. Bu Sərəncam imzalandığı gündən 
qüvvəyə minir.

İlham ƏLİYEV 
Azərbaycan Respublikasının Prezidenti

Bakı şəhəri, 11 avqust 2021-ci il

K.T.Nəcəfovun Azərbaycan Respublikası 
Dövlət Neft Şirkətinin vitse-prezidenti 

təyin edilməsi haqqında
Azərbaycan Respublikası Prezidentinin Sərəncamı

Azərbaycan Respublikası Konstitusiyası-
nın 109-cu maddəsinin 32-ci bəndini rəhbər 
tutaraq qərara alıram:

1. Kənan Təhməz oğlu Nəcəfov 
Azərbaycan Respublikası Dövlət Neft 
Şirkətinin vitse-prezidenti təyin edilsin.

2. Bu Sərəncam imzalandığı gündən 
qüvvəyə minir.

İlham ƏLİYEV 
Azərbaycan Respublikasının Prezidenti

Bakı şəhəri, 11 avqust 2021-ci il

“Azərbaycan Respublikası Dövlət Neft Şirkətinin 
strukturunun təkmilləşdirilməsi haqqında” 

Azərbaycan Respublikası Prezidentinin  
2003-cü il 24 yanvar tarixli 844 nömrəli  
Fərmanında dəyişiklik edilməsi barədə 

Azərbaycan Respublikası Prezidentinin Fərmanı
Azərbaycan Respublikası Konstitusi-

yasının 109-cu maddəsinin 32-ci bəndini 
rəhbər tutaraq, “Azərbaycan Respublikası 
Dövlət Neft Şirkətinin idarə edilməsinin 
təkmilləşdirilməsinə dair tədbirlər haqqında” 
Azərbaycan Respublikası Prezidentinin 2021-
ci il 23 yanvar tarixli 1258 nömrəli Fərmanının 
icrası ilə əlaqədar qərara alıram:

“Azərbaycan Respublikası Dövlət Neft 
Şirkətinin strukturunun təkmilləşdirilməsi haq-
qında” Azərbaycan Respublikası Preziden-
tinin 2003-cü il 24 yanvar tarixli 844 nömrəli 
Fərmanı (Azərbaycan Respublikasının 
Qanunvericilik Toplusu, 2003, № 1, maddə 
36; 2004, № 9, maddə 681; 2005,  
№ 2, maddə 73, № 12, maddə 1109; 2006, 
№ 7, maddə 590, № 9, maddə 736; 2007,  
№ 3, maddə 219, № 12, maddə 1244; 2009, 
№ 7, maddə 529, № 10, maddə 777; 2010, 
№ 4, maddə 298, № 7, maddə 610; 2011,   
№ 9, maddə 789, № 11, maddə 1011; 2014, 

№ 2, maddə 119, № 12, maddələr 1582, 
1584; 2016, № 2 (II kitab), maddə 268,  
№ 3, maddə 472; 2017, № 10, maddə 1780; 
2018, № 7 (I kitab), maddə 1453; 2019,  
№ 5, maddə 847; 2021, № 5, maddə 441) 
ilə təsdiq edilmiş “Azərbaycan Respublika-
sı Dövlət Neft Şirkətinin Nizamnaməsi”nin 
5.19-cu bəndinin ikinci cümləsində “, geolo-
giya və geofizika məsələləri üzrə, yataqların 
işlənməsi üzrə, iqtisadi məsələlər üzrə, emal 
üzrə, sərmayələr və marketinq üzrə, sosial 
məsələlər üzrə, ekologiya üzrə, kadr, rejim və 
informasiya texnologiyaları üzrə, strateji inki-
şaf üzrə, neftin, qazın nəqli və qaz təsərrüfatı 
məsələləri üzrə vitse-prezidentlərindən və” 
sözləri “və 12 (on iki)” sözləri ilə əvəz edilsin.

İlham ƏLİYEV 
Azərbaycan Respublikasının Prezidenti

Bakı şəhəri, 11 avqust 2021-ci il

FHN-in qüvvələri tərəfindən  
Türkiyədə baş vermiş meşə yanğınları ilə 

mübarizə tədbirləri davam etdirilir

Azərbaycan Respublikasının Prezidenti İlham Əliyevin tapşırığına 
uyğun olaraq, hazırda Türkiyə Respublikasında olan Azərbaycan 

Fövqəladə Hallar Nazirliyinin müvafiq yanğın-xilasetmə qüvvələri meşə 
yanğınları ilə mübarizə tədbirlərini uğurla davam etdirirlər.

Fövqəladə Hallar Nazirliyindən 
AZƏRTAC-a bildiriblər ki, ötən sutka ərzində 
FHN-in qüvvələri qardaş Türkiyənin Köycegiz 
bölgəsinin Köycegiz, Pınar, Karayer, Kavacık, 
Cayhisar, Otmanlar rayonu, Kavaklı dərə 
bölgəsinin Hüseyn Yayla rayonu və Məntəşə 
bölgəsinin Yılanlı rayonunda yanğınlarla 
mübarizə aparıblar. Bu rayonlarda müvafiq 
olaraq yanğınların kəşfiyyatı, söndürülmə və 
soyutma tədbirləri həyata keçirilib, yanğın-
ların yayılması və infrastruktur obyektlərinə 
keçməsinin qarşısı alınıb. 

Yanğınsöndürmə əməliyyatlarının 
mürəkkəb relyefli dağlıq ərazilərdə 
həyata keçirilməsinə baxmayaraq, bir sıra 
istiqamətlərdə təcili və təxirəsalınmaz 
tədbirlər çərçivəsində yanğınsöndürmə 
və xilasetmə bölmələri gecə saatlarında 
da fəaliyyətlərini davam etdiriblər. FHN-
in yanğın-xilasetmə qüvvələri türkiyəli 
yanğınsöndürənlərlə birgə koordinasiyalı 
şəkildə fəaliyyət göstərirlər. 

Bundan başqa, Köycegiz istiqamətində 
yanğınsöndürmə əməliyyatlarına cəlb edilən 

FHN-ə məxsus “BE-200ÇS” tipli amfibiya 
təyyarəsi ötən sutka ərzində 6 dəfə uçuş 
həyata keçirməklə 57 ton, helikopter isə 21 
dəfə uçuş həyata keçirməklə 53 ton su töküb.

Bölgə üçün strateji əhəmiyyət kəsb edən 
Yeniköy və Kemerköy istilik elektrik stansi-
yalarının FHN qüvvələri tərəfindən sutkalıq 
fasiləsiz mühafizəsi davam etdirilir.

(əvvəli 1-ci səhifədə)
Azərbaycan və Türkiyə respublika-

larının prezidentləri iyunun 15-də Şuşa 
Bəyannaməsinin imzalanma mərasimindən 
sonra mətbuata birgə bəyanatlarla çıxış 
edərkən də bu barədə ətraflı bəhs edildi. 
Dövlətimizin başçısı bəyanatında dedi: 
“Bəyannamədə Zəngəzur dəhlizinin 
açılması ilə bağlı çox açıq ifadələr öz 
əksini tapmışdır. Bu da İkinci Qarabağ 
savaşından sonra yaranmış yeni geosiyasi 
vəziyyətin nəticəsidir. Bu gün biz Türkiyəni 
və Azərbaycanı dəmir yolu ilə, avtomobil 
yolu ilə birləşdirəcək Zəngəzur dəhlizi 
haqqında nəinki danışırıq, bu dəhlizi əməli 
işlərlə yaradırıq. Müttəfiqlik haqqında imza-
lanmış birgə bəyannamədə bu məsələnin 
əks olunması böyük məna daşıyır”.

Türkiyə Prezidenti Rəcəb Tayyib 
Ərdoğan isə bəyanatında Azərbaycanın 
Zəngəzur dəhlizi layihəsini çox əhəmiyyətli 
hesab edərək, onu dəstəklədi. Qardaş 
ölkənin rəhbəri sözügedən layihənin 
həyata keçirilməsi ilə Şərqdən Qərbə hər 
kəsin istifadə edə biləcəyi yeni bir or-
taq dəhliz açılacağını, bunun çox böyük 
əhəmiyyət kəsb edəcəyini diqqətə çatdırdı. 

Xatırladaq ki, Şuşa Bəyannaməsində 
Zəngəzur dəhlizinin davamı kimi 
Naxçıvan-Qars dəmir yolunun tikintisi-
nin də Azərbaycanla Türkiyə arasında 
nəqliyyat-kommunikasiya əlaqələrinin 
intensivləşməsinə mühüm töhfə verəcəyi 
öz ifadəsini tapıb. 

Ümumiyyətlə, Zəngəzur dəhlizi layihəsi 
təkcə Naxçıvanla Azərbaycanın digər 
bölgələri arasında nəqliyyat imkanlarının 
açılmasına deyil, bütövlükdə Xəzər və 
Aralıq dənizi hövzələrinin, daha geniş 
mənada isə Cənub-Şərqi və Mərkəzi Asiya 
ilə Avropanın əlaqələndirilməsinə xidmət 
göstərəcək. 

Şuşa Bəyannaməsində Zəngəzur 
dəhlizi layihəsinə xüsusi önəm verilməsi 
Azərbaycan və Türkiyə üçün böyük 
əhəmiyyət daşıyır. Təkcə bu il ixrac 
həcmini 15-20 faiz artırmağı planlaşdıran 
qardaş ölkə ticarət dövriyyəsi 6 milyard 
dollara çatan Mərkəzi Asiya və 21 mil-
yard dollar olan Çinlə iqtisadi əlaqələrdə 
Zəngəzur dəhlizindən istifadə edəcək. 
Zəngəzur dəhlizi, hətta Türkiyə-Rusiya 
iqtisadi əlaqələrinin də güclənməsini 
şərtləndirəcək. 

Onu da deyək ki, Azərbaycanın hazırda 
region dövlətlərindən biri olaraq, istər Çin, 
istərsə də İranla müxtəlif sahələri əhatə 
edən əməkdaşlıq əlaqələri var. Hər iki 
dövlətlə nəqliyyat-tranzit, ticarət, sənaye, 
turizm sahələrində əməkdaşlıq respublika-
mız üçün prioritet siyasi xətdir. Prezident 
İlham Əliyevin qlobal xarakter daşıyan 
siyasi və iqtisadi məsələlərə diqqətlə 
yanaşmasının nəticəsidir ki, ölkəmiz bir 
tərəfdən Çinin təklif etdiyi “Bir kəmər, bir 
yol” layihəsinə qoşulmaqla Asiya ilə Avropa 
arasındakı iqtisadi əlaqələrdə dayaq 
məntəqəsinə, digər tərəfdən də İranın da 
iştirak etdiyi “Şimal-Cənub” Beynəlxalq 

Nəqliyyat Dəhlizi layihəsinə qoşularaq 
logistika mərkəzinə çevrilir.

Bu gün Ermənistanın revanşist 
qüvvələri Zəngəzur dəhlizinin reallaşması 
əleyhinə çıxış edirlər. Halbuki onlar bu 
layihənin qeyd edilən üstünlüklərindən 
yararlanarlarsa, başqa sözlə, regional 
əməkdaşlığa önəm verərlərsə, sosial-
iqtisadi sahələrdə müsbət göstəricilərlə 
qarşılaşa bilərlər. İlk növbədə, iqtisadi 
blokadadan çıxmaq və iqtisadi inkişafı 
gerçəkləşdirmək imkanları əldə edərlər. 
Əks halda, təcavüzkar siyasətindən əl 
çəkməsə, bu ölkədə işsizlik səviyyəsi 
daha da artacaq, mühacirət və yoxsul-
luqla müşayiət olunan oxşar iqtisadi 
vəziyyət getdikcə ağırlaşacaq, düşmən 
respublikada xaos və özbaşınalıq daha da 
dərinləşəcək. 

Prezident İlham Əliyev iyulun 
22-də Azərbaycan Televiziyasına 
müsahibəsində bununla bağlı deyib: “Biz 
siyasi leksikona “Zəngəzur dəhlizi” sözü-
nü daxil etmişik. Nəinki regionun, dünya-
nın aparıcı kütləvi informasiya vasitələri 
Zəngəzur dəhlizi haqqında danışırlar, 
yazırlar. Nə üçün? Biz bunu daxil etmişik, 
müntəzəm səylərlə, artıq bu reallıqdır. Biz 
Ermənistana gündəlik göndərmişik – sülh 
müqaviləsi. Qoy desin ki, istəmir, qoy 
desin ki, imtina edir. Mən bunu dəfələrlə 
demişəm, deyirəm: Biz hazırıq, danışıqla-
ra başlayaq. Müharibə qurtarıb? Qurtarıb. 
Sülh istəyirsən, Ermənistan? İstəyirsən 
elə bil ki. Onda nə üçün sülh müqaviləsi 

imzalanmasın? Tanı bizim ərazi bütöv-
lüyümüzü, sülh müqaviləsi imzalansın, 
sərhədlərin delimitasiyası həll olunsun. Bu 
məsələ ilə bağlı, baxın, bizim gündəliyimiz 
Avropa İttifaqının gündəliyi ilə, Türkiyənin, 
Rusiyanın gündəliyi ilə vəhdət təşkil edir. 
Onlar da deyirlər ki, delimitasiya üzrə iş 
aparılmalıdır, biz də deyirik. Ermənistan 
nə deyir? Deyir ki, yox, qoy, Azərbaycan 
bizim torpaqlarımızdan çıxsın. Biz öz 
torpağımızdayıq. Biz yeni reallıq yaratmı-
şıq, təkcə Qarabağ zonasında yox. Yeni 
gündəliyi formalaşdıraraq artıq status 
məsələsi də qaldı kənarda, Dağlıq Qara-
bağ sözü də işlədilmir. Buna nail olmaq 
lazım idi”.

Dövlətimizin başçısı qeyd edib ki, 
bu, cəsarət, qətiyyət, düzgün addımlar, 
hücum siyasətimiz nəticəsində mümkün 
olub. Ermənistan bununla hesablaşmalıdır 
və istəsə də, istəməsə də yeni reallıqları 
qəbul etməlidir. Heç vaxt unutmamalıdır 
ki, dəmir yumruq yerindədir.

Onu xatırladaq ki, son vaxtlar 
Ermənistan tərəfi ardıcıl olaraq dövlət 
sərhədimizi pozur, Azərbaycana qar-
şı növbəti cəfəng və yalan ittihamlar 
yaymaqda davam edir. Otuz ilə ya-
xın Azərbaycana qarşı təcavüzkar 
siyasəti həyata keçirən Ermənistan 
bu gün də beynəlxalq hüquqa zidd 
mövqe göstərir, iki dövlətin sərhədinin 
delimitasiyası prosesinə “yox” deyir, 
üçtərəfli bəyanatların icrasına maneə 
törədir. Səbəb isə aydındır: Ermənistan 

Azərbaycana qarşı hələ də ərazi iddiala-
rından əl çəkmək, ölkəmizin beynəlxalq 
sərhədləri çərçivəsində ərazi bütövlüyü-
nü bərpa etdiyini qəbul etmək istəmir. 
Müdafiə Nazirliyinin avqustun 11-də 
mətbuata açıqlamasından da bunu aydın 
görə bilərik. Açıqlamada bildirilir ki, ötən 
il noyabrın 10-da Azərbaycan Respub-
likası Prezidenti, Rusiya Federasiyası 
Prezidenti və Ermənistan Baş nazirinin 
imzaladığı üçtərəfli bəyanata uyğun 
olaraq, Ermənistan silahlı qüvvələrinin 
qalıqlarının tam şəkildə Rusiya Federasi-
yası sülhməramlı qüvvələrinin müvəqqəti 
yerləşdirildiyi Azərbaycan ərazilərindən 
çıxarılması təmin olunmamışdır.

Son günlər ərzində Ermənistanın 
üçtərəfli bəyanatı kobud şəkildə pozaraq, 
öz silahlı qüvvələrinin şəxsi heyətini Rusi-
ya Federasiyası sülhməramlı qüvvələrinin 
müvəqqəti yerləşdirildiyi Azərbaycan 
ərazilərinə daşıması, Muxtarkənd, 
Şuşakənd məntəqələri yaxınlığında, 
eləcə də, Kəlbəcər və Laçın rayonlarının 
inzibati hüdudlarının şərq istiqamətindəki 
ərazilərdə yeni erməni postlarını qoyma-
sı halları müşahidə olunur. Azərbaycan 
Ordusu tərəfindən adekvat tədbirlər 
görülür və bu kimi hallara imkan verilmir. 
Ermənistan tərəfi məqsədyönlü şəkildə 
vəziyyətin gərginləşdirilməsi üçün bu kimi 
təxribatlara əl atır.

Bütün bunlar Ermənistanın yeni 
müdafiə naziri Arşak Karapetyanın 
Ermənistan ordusuna bütün vasitələrdən 

istifadə edərək güc tətbiq etmək barədə 
verdiyi məsuliyyətsiz və təhrikçi əmrinin 
fonunda baş verir. Xatırlatmaq istərdik ki, 
Ermənistanın sabiq müdafiə naziri Da-
vid Tonoyan da “yeni müharibələr, yeni 
ərazilər” adlandırdığı təxribatçı hərbi dokt-
rina ilə çıxış etmişdi. Onun rüsvayçı aqibəti 
isə hər kəsə məlumdur.

Müdafiə Nazirliyinin mətbuata açıqla-
ması bu sözlərlə bitir: “Rusiya Federasiyası 
sülhməramlı qüvvələri üçtərəfli bəyanatın 
müddəalarına uyğun olaraq müvəqqəti 
dislokasiya olunduqları Azərbaycan 
ərazilərində Ermənistan silahlı qüvvələrinin 
yerləşdirilməsi hallarına son qoymalıdır”.

Göründüyü kimi, bu gün Ermənistanın 
siyasi rəhbərliyini heç də erməni 
dövlətçiliyinin xilası düşündürmür. İşğalçı 
ölkənin üçtərəfli bəyanatı kobud şəkildə 
pozaraq, öz silahlı qüvvələrinin şəxsi 
heyətini Rusiya Federasiyası sülhməramlı 
qüvvələrinin müvəqqəti yerləşdirildiyi 
Azərbaycan ərazilərinə daşıması, qeyri-qa-
nuni erməni postlarını qoyması, əslində, bu 
ölkənin işğalçılıq, qəsbkarlıq mövqeyindən 
əl çəkmədiyini göstərir. Ermənistanın 
siyasi rəhbərliyi hələ də anlamaq istəmir 
ki, Ermənistan-Qarabağ münaqişəsi artıq 
başa çatıb. Azərbaycan tarixi torpaqlarını 
30 illik işğaldan azad edib, postmüharibə 
dövründə yeni reallıq yaradıb. 

Ermənistanın yenidən Azərbaycan 
torpaqlarını ələ keçirərək, ərazilərini 
genişləndirmək istəklərii isə xülyadan 
başqa bir şey deyil. Azərbaycan daha 30 
il bundan əvvəlki ölkə deyil. İşğalçı nə 
vaxtsa bu niyyətini gerçəkləşdirmək istəsə, 
qarşısında 44 günlük müharibədə üzləşdiyi 
dəmir yumruğu görəcək.

Vaqif BAYRAMOV, “Xalq qəzeti”

İlham ƏLİYEV: 
Avropa İttifaqının regionda dinc 
inkişafa verəcəyi dəstək çox vacibdir

Ötən ilin payızında başlamış, 44 gündə 
otuz illik münaqişəyə son qoymuş İkinci 
Qarabağ münaqişəsi regionda, sözün 

həqiqi mənasında, yeni reallıqlar yaratmışdır. 
Həmin faktın təsdiqi kimi xatırlatmalı olduğumuz 
məqamlar çox olsa da, bu yazıda ancaq şahidi 
olduğumuz məsələni yada salmaq istəyirik: 
Avropa İttifaqı 2020-ci il noyabrın 10-da Moskva, 
Bakı və İrəvanın razılığa gəldiyi nəticələri bəyənir 
və dəstəkləyir. 

Doğrudur, həmin 
tarixə qədərki yazıları-
mızda da “Avropa İttifaqı 
Şərq tərəfdaşlarının ərazi 
bütövlüyünə hörmətlə yanaşır” 
qənaətini dəfələrlə qələmə 
almışdıq. Ancaq indi vəziyyət 
daha da konkretləşdiyinə 
görə Aİ – Azərbaycan 
əməkdaşlığı yeni müstəvidə, 
yeni məzmunda və təbii ki, 
yeni reallıqlara uyğun olaraq 
davam etdirilir. Yəqin ki, heç 
kəsin yadından çıxçayıb, bu il 
mayın 20-də Nizami Gəncəvi 
Beynəlxalq Mərkəzinin 
“Cənubi Qafqaz: Regio-
nal inkişaf və əməkdaşlıq 
perspektivləri” adlı videofor-
matda keçirilən müzakirələr 
zamanı Azərbaycan Prezi-
denti İlham Əliyev demişdi 
ki, Avropa İttifaqı hər zaman 
Azərbaycanın yaxşı tərəfdaşı 
olub: “Avropa İttifaqı bizim 
əsas ticarət tərəfdaşımızdır. 
Əsas ixracımız Avropa İttifa-
qının üzv ölkələri ilə bağlıdır 
və üzv dövlətlərin üçdəbir 
hissəsi ilə Azərbaycan Strateji 
Tərəfdaşlıq adlanan sənədləri 
və bəyannamələri imzala-
mışdır və ya qəbul etmişdir. 
Hesab edirəm ki, Azərbaycan 
lap əvvəlcədən qoşulduğu 
“Şərq tərəfdaşlığı”na üzv 
ölkələr arasında bu mövqedə 
olan yeganə ölkədir”. 

Həmin tədbirdən, 
təxminən, bir ay son-
ra – iyunun 25-də Avropa 
İttifaqının xarici siyasət və 
təhlükəsizlik məsələləri 
üzrə ali nümayəndəsi Cozef 
Borelin mandatı əsasında 
Azərbaycana səfər edən 
Rumıniyanın Xarici İşlər 
naziri Boqdan Auresku-
nu, Avstriyanın Xarici İşlər 
naziri Aleksandr Şallenberqi, 
Litvanın Xarici İşlər naziri 
Qabrielius Landsbergisi və 
Avropa İttifaqının nümayəndə 
heyətini qəbul edən Prezident 
İlham Əliyev Avropa İttifaqın-

dan Azərbaycana gələn belə 
böyük nümayəndə heyətini 
görməkdən şad olduğunu 
demiş və xatırlatmışdı ki, bu, 
bizim əməkdaşlığımızın, Avro-
pa İttifaqı və onun üzvlərinin 
regional məsələlərə cəlb olun-
masının yaxşı göstəricisidir: 
“Mən başa düşdüyüm 
qədərilə sizin regiona səfəriniz 
Ermənistanla Azərbaycan ara-
sında münaqişədən sonra ya-
ranmış hazırki vəziyyətə həsr 
olunub. Başqa sözlə desək, 
postmünaqişə vəziyyəti 
əhəmiyyət kəsb edir, çünki 
düşünürəm ki, indi – bu il və 
gələn il ərzində postmünaqişə 
vəziyyəti ilə bağlı əsas fun-
damental yanaşmalar işlənib 
hazırlanacaq. Azərbaycanın 
mövqeyi çox açıq və aydın-
dır”.

Azərbaycan Prezidenti 
xüsusilə yada salmış-
dı ki, biz postmüharibə 
vəziyyətindən Cənubi Qaf-
qazda sülhməramlı inkişafa 
və əməkdaşlığa keçmək 
istəyirik. Əfsuslar olsun ki, 
biz indiyədək Ermənistan 
hökumətindən buna 
bənzər nə isə eşitməmişik: 
“Əlbəttə, düşünürəm ki, sizin 
Ermənistanda təmaslarınız 
zamanı bu məsələ də 
müzakirə ediləcək. Çünki əgər 
bizim Ermənistanla sülh sazi-
şimiz olmasa, bu, o deməkdir 
ki, sülh də yoxdur. Təkcə 
iki ölkə arasında deyil, həm 
də Cənubi Qafqazda sülh 
yoxdur. Bizə sülh və dayanıqlı 
inkişaf, proqnozlaşdırılma, 
sıfır müharibə riski lazımdır, 
bizə müharibə lazım deyil. 
Bizə əvvəl də müharibə lazım 
deyildi”.

Yəni Azərbaycan 
Prezidenti Avropa İttifa-
qının xarici siyasət və 
təhlükəsizlik məsələləri 
üzrə ali nümayəndəsi Cozef 
Borelin mandatı əsasında 
Azərbaycana səfər edən 

nümayəndə heyətinə xatırla-
dırdı ki, Ermənistanın tutduğu 
mövqe Avropa İttifaqının bu 
regionda sülh və əməkdaşlıq 
yaratmaq cəhdlərinin qarşı-
sında əngəldir. Ancaq süni və 
cılız bir əngəl.

Ermənistanın 
Azərbaycan – Avropa İttifaqı 
münasibətlərinə və Avropa İtti-
faqının Qafqazdakı siyasətinə 
əngəl törətmək, mane olmaq 
cəhdləri iyulun 18-də növbəti 
dəfə “suya düşdü”. Belə ki, 
həmin gün geniş tərkibdə 
görüşdən sonra Azərbaycan 
Prezidenti İlham Əliyevin 
və Avropa İttifaqı Şurasının 
Prezidenti Şarl Mişelin birgə 
mətbuat konfransında cənab 
Mişel nəinki “status” ifadəsini 
işlətmədi, hətta “Dağlıq Qara-
bağ münaqişəsi” də “yadına 
düşmədi”. Halbuki, ermənilər 
İrəvanda onun qulağına çox 
nağıllar danışmışdılar. 

Azərbaycan Prezidenti isə 
Ermənistanda mövcud olan 
revanşist əhval-ruhiyyəni yada 
salmazdan əvvəl xatırlatdı ki, 
Avropa İttifaqı – Azərbaycan 
danışıqlarına aid gündəliyin 
mühüm hissəsi, sözsüz ki, 
enerji təhlükəsizliyi ilə bağlı-
dır: “Burada biz yalnız böyük 
nailiyyətləri, mən deyərdim 
ki, tarixi nailiyyətləri, xüsusilə 
Cənub Qaz Dəhlizi layihəsinin 
tamamlanmasını qeyd edə 
bilərik. Ötən ilin sonuncu 
günündə, həqiqətən də, 
tarixi əhəmiyyət kəsb edən 

hadisə baş verdi. Cənub Qaz 
Dəhlizinin sonuncu – dör-
düncü seqmenti olan Trans-
Adriatik kəməri artıq istismara 
verilib. Yanvarın 1-dən bu 
günədək Azərbaycandan Av-
ropa İttifaqına üzv dövlətlərə, 
xüsusilə İtaliya, Yunanıstan 
və Bolqarıstana 3 milyard 
kubmetrdən çox təbii qaz ix-
rac olunub. Əlbəttə ki, Avropa 
bazarına ixrac olunacaq təbii 
qazın həcmi artacaq”.

Cənab Mişelin Bakıda-
kı görüşlərdə və xüsusən, 
mətbuat konfransında 
İrəvanda arzulanan məcrada 
danışmadığını görən 
ermənilər növbəti dəfə öz 
xislətlərini ortaya qoymuşdu-
lar: “Şarl Mişel ermənilərin 
maraqlarını Bakının qaz 
kəmərinə satdı”. Ermənilərin 
bu həyasız və şərəfsiz şanta-
jına Avropa İttifaqının cavab 
verib vermədiyini bilməsəm 
də, türk jurnalist Əhməd 
Ərdəmin cavabı yadımdadır: 
“Azərbaycan Avropadan daha 
çox Ermənistana yaxındır və 
İrəvanda kiminsə ağlı başında 
olsaydı, qonşulara qarşı ərazi 
iddiaları ilə deyil, Bakının 
neft-qazından bəhrələnmək 
təşəbbüsü ilə çıxış edərdi. 
Etməyiblərsə, Mişelin nə 
günahı?”

İnanırıq ki, Prezident İlham 
Əliyevin Şarl Mişellə birlikdə 
təşkil olunan mətbuat kon
fransında söylədiyi növbəti 
fikirlər İrəvanı Aİ rəsmisinin 

çıxışından daha çox “yan-
dırıb”: “Cənub Qaz Dəhlizi 
enerji təhlükəsizliyi layihəsidir. 
Biz Avropa İttifaqı ilə birlikdə 
uzun illərdir Cənub Qaz 
Dəhlizi Məşvərət Şurasına 
sədrlik edirik. Avropa İttifaqı 
və Azərbaycanın rəhbərliyi 
altında Məşvərət Şurası, 
həmçinin bu layihənin uğurla 
həyata keçirilməsinin mühüm 
amili olub. 3500 kilometr 
uzunluğunda inteqrə olunmuş 
kəmər sistemi və nəhəng 
“Şahdəniz-2” qaz yataqlarının 
işlənməsi ölkələr, şirkətlər və 
beynəlxalq maliyyə institut-
ları arasında əməkdaşlığın 
nadir təcrübəsidir. Cənub Qaz 
Dəhlizi layihəsinə yatırılmış 
ümumi investisiyaların həcmi 
33 milyard ABŞ dollarından 
çoxdur. Eyni zamanda, uzun 
illərdir – artıq 15 ildir ki, 
Azərbaycan Avropa isteh-
lakçılarının etibarlı xam neft 
təchizatçısıdır”.

Bəli, müstəqil Azərbaycan 
artıq 15 ildir ki, Avropa 
istehlakçılarının etibarlı 
xam neft təchizatçısıdır. 
“Müstəqil” Ermənistan isə 
30 ildir ki, nəinki Avropanın, 
hətta dünyanın hər yerindəki 
“sponsor”larının boğazına 
sancılmış ilan sümüyüdür. Ud-
maq qeyri-mümkündür, rədd 
eləməyi bacarmalıdırlar. 

İttifaq MİRZƏBƏYLİ,  
“Xalq qəzeti” 

Biz üç il əvvəl Avropa İttifaqı ilə Azərbaycan 
arasında Azərbaycanın ərazi bütövlüyü, suverenliyi, 
beynəlxalq səviyyədə tanınan sərhədlərinin 
toxunulmazlığını dəstəkləyən tərəfdaşlıq 
prioritetlərinə dair sənədi parafladıq. Bu, yeni 
hərtərəfli sazişin razılaşdırılması istiqamətində çox 
mühüm addım oldu. 

İlham ƏLİYEV 
Azərbaycan Respublikasının Prezidenti

Azərbaycan regionda yeni reallıqlar yaradıb

Müdafiə Nazirliyi mətbuat 
üçün açıqlama yaymışdır

Açıqlamada daha sonra deyilir: “Son günlər 
ərzində Ermənistanın üçtərəfli bəyanatı kobud 
şəkildə pozaraq, öz silahlı qüvvələrinin şəxsi 
heyətini Rusiya Federasiyası sülhməramlı 
qüvvələrinin müvəqqəti yerləşdirildiyi 
Azərbaycan ərazilərinə daşıması, Muxtarkənd, 
Şuşakənd məntəqələri yaxınlığında, eləcə də, 
Kəlbəcər və Laçın rayonlarının inzibati hüdudla-
rının şərq istiqamətindəki ərazilərdə yeni erməni 
postlarını qoyması halları müşahidə olunur.

Azərbaycan Ordusu tərəfindən adekvat 
tədbirlər görülür və bu kimi hallara imkan veril-
mir.

Ermənistan tərəfi məqsədyönlü şəkildə 
vəziyyətin gərginləşdirilməsi üçün bu kimi 
təxribatlara əl atır.

Bütün bunlar Ermənistanın yeni müdafiə 
naziri Arşak Karapetyanın Ermənistan ordu-

suna bütün vasitələrdən istifadə edərək güc 
tətbiq etmək barədə verdiyi məsuliyyətsiz və 
təhrikçi əmrinin fonunda baş verir. Xatırlatmaq 
istərdik ki, Ermənistanın sabiq müdafiə nazi-
ri David Tonoyan da “yeni müharibələr, yeni 
ərazilər” adlandırdığı təxribatçı hərbi doktrina 
ilə çıxış etmişdi. Onun rüsvayçı aqibəti hər kəsə 
məlumdur.

Azərbaycan Ordusu tərəfindən bütün adek-
vat tədbirlərin görülməsi təmin olunacaqdır.

Rusiya Federasiyası sülhməramlı qüvvələri 
üçtərəfli bəyanatın müddəalarına uyğun olaraq 
müvəqqəti dislokasiya olunduqları Azərbaycan 
ərazilərində Ermənistan silahlı qüvvələrinin 
yerləşdirilməsi hallarına son qoymalıdır.

“Xalq qəzeti”

10 noyabr 2020-ci ildə Azərbaycan Respublikası Prezidenti, Rusiya 
Federasiyası Prezidenti və Ermənistan Baş nazirinin imzaladığı üçtərəfli bəyanata 
uyğun olaraq, Ermənistan silahlı qüvvələrinin qalıqlarının tam şəkildə Rusiya 
Federasiyası sülhməramlı qüvvələrinin müvəqqəti yerləşdirildiyi Azərbaycan 
ərazilərindən çıxarılması təmin olunmamışdır. Bu fikir Müdafiə Nazirliyinin 
açıqlamasında yer almışdır.

Rusiya sülhməramlıları Ermənistanın 
təhrikçi addımlarının qarşısını almalıdır
Dünən ölkə mediasının yaydığı 

Müdafiə Nazirliyinin mətbuat üçün 
açıqlamasını oxuyanda Prezident 

İlham Əliyevin iyulun  
22-də Azərbaycan Televiziyasına verdiyi 
müsahibəsində  dilə gətirdiyi bir məsələ 
yadıma düşdü. Azərbaycan Prezidenti 
dedi:  “Vladimir Putinlə mən bir-birinə 
inanan siyasətçilərik.” 

Tam əminəm ki, Azərbaycanda olduğu 
kimi Rusiyada da bu bəyanatın səmimiyyətinə  
inanırlar. Deməli, ötən il noyabrın 10-da imza-
lanmış üçtərəfli bəyanatın icrası prosesində 
Azərbaycan ərazisinə gətirilmiş Rusiya 
sülhməramlıları öz fəaliyyətlərində prinsipial və 
ədalətli mövqe tutmalıdır.

Dövlət başçımız Rusiya Prezidenti Vladimir  
Putinlə postmüharibə dövrünü müzakirə etdiyini 
və müharibənin başa çatdığını xatırladaraq, 
dəfələrlə deyib ki, Ermənistanda heç bir revan-
şist meyillərə yol verilməməsi və bundan sonra 
bölgədə sülh olması ilə bağlı Rusiya ilə fikir 
ayrılığı yoxdur. Bəs dövlət başçıları arasında 
fikir ayrılığı yoxdursa, rus sülhməramlıları Qaf-
qazda yenidən qan tökülməsinə çalışan erməni 
revanşistlərinin Azərbaycan ərazisində disloka-
siya edilməsinə niyə göz yumurlar? 

Xatırladaq ki, Azərbaycan tərəfi Qafqaza 
sülh gətirilməsi üçün təkcə indi deyil, həmişə 
çalışıb. Ermənilər isə Qafqazda qan tökülməsi 
üçün təkcə kapitulyasiya aktını imzaladıqları 
günə kimi deyil, indi də çalışırlar. Əgər sülhə 
zərrə qədər də maraqları olsaydı, sınıq-salxaq 
ordunu və bütün ümidləri məhv olmuş xalqı 
yenidən bu təxribatlara sövq etməzdilər. 

Söhbət ondan gedir ki,  Müdafiə Nazirli-
yi son günlər ərzində Ermənistanın üçtərəfli 
bəyanatı kobud şəkildə pozması ilə bağlı 
açıqlama yayıb. Açıqlamada Ermənistanın öz 
silahlı qüvvələrinin şəxsi heyətini Rusiya Fede-
rasiyası sülhməramlı qüvvələrinin müvəqqəti 
yerləşdirildiyi Azərbaycan ərazilərinə daşıması, 
Muxtarkənd, Şuşakənd məntəqələri yaxınlı-
ğında, eləcə də, Kəlbəcər və Laçın rayonları-
nın inzibati hüdudlarının şərq istiqamətindəki 
ərazilərdə yeni erməni postlarını qoyması 
hallarının müşahidə olunduğu deyilir.

Görünür, Nikol Paşinyanın yeni müdafiə 
naziri Arşak Karapetyan bədnam sələfi  David 
Tonoyanın taleyindən dərs almaq niyyətində 
deyil. Tonoyan   “Yeni müharibələr, yeni ərazilər” 
əmrini verəndən sonra Azərbaycana qarşı hücu-

ma keçən Ermənistan ordusunun qazancı  Nikol 
Paşinyanın “kapitulyasiya aktını imzalaması”  
olmuşdu. İndi də deyəsən, erməni əsgərinin 
qalanını Arşak Karapetyan yerlə-yeksan 
edəcək. Amma hələ hər şey itirilməyib. Rusiya 
sülhməramlıları Karapetyanın terrorçularına öz 
yerlərini göstərsə, erməni əsgər analarının göz 
yaşları yenidən sellənməz.

Fakt ondan ibarətdir ki,  2020-ci il noyabrın 
10-da Azərbaycan Respublikası Prezidenti, 
Rusiya Federasiyası Prezidenti və Ermənistan 
baş nazirinin imzaladıqları üçtərəfli bəyanata 
uyğun olaraq, Ermənistan silahlı qüvvələrinin 
qalıqlarının tam şəkildə Rusiya Federasi-
yası sülhməramlı qüvvələrinin müvəqqəti 
yerləşdirildiyi Azərbaycan ərazilərindən çıxarıl-
ması təmin olunmayıb.

Azərbaycan tərəfi tələb edir ki, Rusiya 
Federasiyası sülhməramlı qüvvələri üçtərəfli 
bəyanatın müddəalarına uyğun olaraq 
müvəqqəti dislokasiya olunduqları Azərbaycan 
ərazilərində Ermənistan silahlı qüvvələrinin 
yerləşdirilməsi hallarına son qoysun. Əks 
təqdirdə, Azərbaycan Ordusu tərəfindən bütün 
adekvat tədbirlərin görülməsi təmin olunacaq. 

Başqa bir faktı isə hələ mart ayında Şuşada 
olan Azərbaycan Prezidenti İlham Əliyev dilə 
gətirmişdi: “Əgər revanşist qüvvələr baş qaldır-
salar, “dəmir yumruğu” yenidən görəcəklər. Ona 
görə Ermənistan hakimiyyəti və siyasi liderləri 
ciddi düşünməlidirlər. Əgər düşünməsələr, bu, 
Ermənistana daha baha başa gələcək və itkiləri 
əvvəlkindən daha çox olacaq”.

Asif HAQVERDİYEV,   
Azərbaycan Naminə Alyans Partiyası 

sədrinin birinci müavini




